
   Виçĕ вăрман урлă вĕçсе кайрăн,

телей пекки курăнчĕ куçна,

анчах та эс ăна тупаймарăн.

Ах тур йывăр килчĕ-тер пуçна.



Телей кайăкне эс кураймарăн.

Килнĕ-ши вăл, çук-ши тĕнчене?

Хăш çĕрте-ши, мĕнле çырăн-варăн

илĕртсе çӳрет вăл çынсене?



Тăванусемшĕн эс тунсăхлатăн

чунна пусарма никам çукран.

Тĕл пулсан таттисĕр калаçатăн.

Каяс чух ларан пăхса куçран.



Хальхинче те куçăмран чăр! пăхрăн,

Ярассу килмест пĕртăванна.

Ăсатма эс тухрăн, эс каларăн:

"Черетпе, ак, пуçлăпăр кайма..."



Черетпе-и е черет пĕтсен-и,

Тур çырнинчен пурпĕр иртес мар.

Йывар шухăш килĕ — пире кĕт эс,

вăрман хĕрринелле тухса лар.



Утмăла çитсен те эс пахатăн

çав кайăка курмăп-ши тесе.

Курсан-курмасан та шухăшлатăн:

"Май пулсан — антарăттăм персе..."

  